	Iechyd Cyhoeddus Cymru
	Cofnodion heb eu Cadarnhau 
25 Mawrth 2021



[image: Compressed Public Health Wales logo]

	Cyfarwyddwr Pontio, Y Gyfarwyddiaeth Wybodaeth

	Cyfarwyddwr Anweithredol (Awdurdod Lleol) 



Dechreuodd y cyfarfod am 10am

	PHW 223/2021
	Croeso ac Ymddiheuriadau

	Wrth agor y cyfarfod, nododd JW ei bod hi'n flwyddyn ers i'r Bwrdd ddechrau cyfarfod yn rhithwir. Yn ystod y flwyddyn ddiwethaf, bu effaith byd-eang COVID-19 yn aruthrol, gyda thros 2.75 miliwn yn marw ledled y byd, a bron i 5,500 yn marw yng Nghymru. Gofynnodd JW i'r Bwrdd sefyll am funud o dawelwch er cof am bawb a fu farw. 

Yna croesawodd JW bawb i'r cyfarfod, gan esbonio'r angen i barhau â chyfarfodydd rhithwir, yn canolbwyntio’n bennaf ar agenda’n gysylltiedig â COVID-19. Y gobaith yw y bydd agenda ehangach y Bwrdd yn dychwelyd yn ystod y flwyddyn.

Roedd y cyfarfod yn agored i'r cyhoedd ac i’r staff drwy ddolen ffrydio byw ar y wefan; estynnodd JW groeso cynnes i'r rhai a oedd yn gwylio’r cyfarfod ar-lein.  

Crynhodd JW rôl y Bwrdd fel Corff Llywodraethu'r sefydliad, gyda chyfrifoldebau penodol am: ddatblygu strategaeth a rhoi cyfeiriad iddi; meithrin a chynnal partneriaethau strategol; pennu archwaeth risg a goruchwylio risgiau strategol; craffu ar berfformiad yn ystod y flwyddyn yn erbyn cynlluniau a phennu naws a diwylliant y sefydliad. Roedd y Bwrdd wedi ymrwymo i sicrhau y gallai pob aelod o staff ddod i'r gwaith a bod ar ei orau, heb ofni anfantais na gwahaniaethu o unrhyw fath.

Nododd JW fod y Bwrdd yn cynnal ei gyfarfodydd yn unol â Chod Ymddygiad ffurfiol y Bwrdd; gellir gweld y fersiwn wedi’i ddiweddaru ar y wefan yma - Bwrdd a Thîm Gweithredol - Iechyd Cyhoeddus Cymru. Esboniodd hefyd, yn unol â'i ymrwymiad i welliant parhaus, fod agenda’r Bwrdd yn gwneud y gorau o'r amser a dreulir ar sicrwydd a chymeradwyo; ystyrir bod aelodau’r Bwrdd wedi darllen y papurau, er mwyn hwyluso hyn. 

Nododd y Bwrdd yr ymddiheuriadau am absenoldeb.


	PHW 234/2021
	Datgan Buddiannau

	Ni wnaeth aelodau'r bwrdd unrhyw ddatganiad o fuddiannau yn ychwanegol at y rhai sydd eisoes wedi'u cofnodi ar y Gofrestr Datgan Buddiannau.


	PHW 235/2021
	Fframwaith Sicrwydd y Bwrdd

	PHW 235.1/2021
	Adroddiad y Prif Weithredwr

	Rhoddodd TC ddiweddariad ar lafar, gan dynnu sylw at y materion canlynol:

· Y berthynas well a’r cyfarfodydd dros y flwyddyn ddiwethaf â phartneriaid Llywodraeth Leol; roedd y rhain yn ychwanegol at gyfarfodydd a gynhaliwyd â chydweithwyr yn Llywodraeth Cymru a’r GIG. 
· Y gostyngiad yng nghyfraddau trosglwyddo COVID-19; roedd amrywiadau rhanbarthol, ac roedd y rhain yn destun dull rheoli rhagweithiol;
· Cyhoeddodd menter Adroddiad Statws Tegwch Iechyd Cymru (WHESRi) adroddiad yn ddiweddar sydd ar gael ar y wefan yma – Gosod Tegwch Iechyd wrth wraidd ymateb ac adferiad cynaliadwy COVID-19 - Iechyd Cyhoeddus Cymru; roedd hwn yn gynnyrch statws Iechyd Cyhoeddus Cymru fel Canolfan Gydweithredol Sefydliad Iechyd y Byd a'r cydweithio cryf â swyddfa Ewrop Sefydliad Iechyd y Byd. Roedd Memorandwm Cyd-ddealltwriaeth rhwng Sefydliad Iechyd y Byd a Llywodraeth Cymru yn 2020 wedi hwyluso'r gwaith, ac roedd TC yn hyderus y byddai'n arloesol o ran ei effaith ar bolisi cyhoeddus yng Nghymru yn y dyfodol. Byddai MB yn darparu adroddiad pellach i gyfarfod y Bwrdd ym mis Mai 2021; yn y cyfamser, gofynnodd i'r Bwrdd ystyried a lledaenu'r adroddiad.

Camau gweithredu: MB

· Yr ymateb ffurfiol gan Swyddfa'r Comisiynydd Gwybodaeth (ICO) ynglŷn â’r achos o danseilio diogelwch data a ddigwyddodd yn 2020. Rhoddodd RB-W ragor o fanylion, gan gadarnhau na fyddai Swyddfa’r Comisiynydd Gwybodaeth yn cymryd unrhyw gamau rheoleiddio, gan ddod i'r casgliad bod Iechyd Cyhoeddus Cymru wedi gweithredu'n brydlon ac yn briodol. Roedd Swyddfa’r Comisiynydd Gwybodaeth wedi gwneud dau argymhelliad mewn perthynas â chwblhau'r camau adferol sydd eisoes ar y gweill a rhoi’r Cynllun Gweithredu ar waith yn llawn. 

Camau gweithredu: RB-W

Adleisiodd JW arwyddocâd adroddiad WHESRi ac estynnodd longyfarchiadau'r Bwrdd i bawb fu’n ymwneud â’r adroddiad; croesawodd hefyd ganfyddiadau Swyddfa’r Comisiynydd Gwybodaeth mewn perthynas â'r achos o danseilio diogewlch data, a diolchodd i RB-W am ei harweinyddiaeth o ran yr ymateb. Nododd JW y byddai'r Pwyllgor Archwilio a Llywodraethu Corfforaethol yn parhau i oruchwylio gwaith o gyflawni’r Cynllun Gweithredu.

Camau gweithredu: DE/HG

Nododd y Bwrdd y diweddariad ar lafar a roddodd TC a chymerodd sicrwydd o'r trafodaethau. 


	PHW 235.2/2021
	Adroddiad Gwybodaeth (Ymchwil)

	Cyflwynodd SB yr Adroddiad Gwybodaeth, a oedd yn rhoi’r wybodaeth ddiweddaraf am weithgareddau ymchwil COVID-19 ar draws Iechyd Cyhoeddus Cymru; tynnodd sylw at y pwyntiau canlynol:
· Atal gweithgaredd ymchwil nad oeddent yn gysylltiedig â COVID-19 yn ystod 2020/21; roedd llawer o hyn yn ymwneud â microbioleg. Dywedodd SB y byddai ailddechrau gweithgaredd ymchwil nad yw'n gysylltiedig â COVID-19 yn cael ei ystyried wrth i wasanaethau/swyddogaethau/rhaglenni ailddechrau. Efallai na fydd rhai neu'r holl gynigion blaenorol yn briodol ar ôl COVID-19;
· Y cydweithredu helaeth sydd ar y gweill â'r sector academaidd a'r cynlluniau i feithrin hyn ymhellach;
· Crynodeb o'r astudiaethau ymchwil agored cyfredol, a nodir yn Nhabl 1.

Gofynnodd SB i AD dynnu sylw at rai pwyntiau allweddol, a gwnaeth hynny drwy gyfrwng cyflwyniad sleidiau INSERT LINK TO SLIDES. (HB to add as soon as uploaded).
 
Roedd y cyflwyniad yn cynnwys: crynodeb o'r astudiaethau brys ac arfaethedig a oedd wedi cychwyn; rôl arweiniol Iechyd Cyhoeddus Cymru mewn ymchwil genomig; gwaith a ariennir gan y Cyngor Ymchwil Meddygol i greu llwyfan i gasglu data iechyd y cyhoedd yn well; sefydlu Labordy Data Rhwydwaith, un o bump yn y DU; ymchwil firoleg sy'n cefnogi dilysu pecynnau profion cyflym; ac ystyried ymddygiad ymhlith cysylltiadau COVID-19, i lywio'r Rhaglen Tracio ac Olrhain. Roedd yr ystod eang o weithgaredd wedi galluogi Iechyd Cyhoeddus Cymru arddangos rôl arweinyddiaeth strategol gref.

Rhoddodd AD hefyd y wybodaeth ddiweddaraf i’r Bwrdd o ran mabwysiadu ffocws sefydliadol newydd, gan y byddai gweithgaredd ymchwil yn adlewyrchu dull ehangach a mwy cytbwys yn 2021/22, ond yn parhau i ddefnyddio ymchwil COVID-19 i lywio gwaith yn y dyfodol.

Diolchodd JW i SB ac AD am eu hadroddiad a'u cyflwyniad addysgiadol; yna gwahoddodd gwestiynau a sylwadau:

· Roedd MM yn creosawu’r cyflwyniad clir ac addysgiadol a nododd y cyfleoedd ychwanegol sydd ar gael drwy gysoni ag adroddiad WHESRi. Cadarnhaodd AD fod gwaith eisoes ar y gweill yn hyn o beth, gan gynnwys archwilio effaith COVID-19 ar gyflogaeth ac ar benderfynyddion iechyd ehangach.
· Nododd MM hefyd y cyfeiriad yn Adroddiad WHESRi at y gagendor digidol parhaus a'i effaith ar anghydraddoldebau iechyd; gofynnodd a fyddai Iechyd Cyhoeddus Cymru yn ystyried datblygu gwaith ar hyn, ar y cyd â phartneriaid arall. Cadarnhaodd AD y bwriad i ail-gynnal arolwg poblogaeth ar ymgysylltiad digidol a gynhaliwyd yn 2019, i ymchwilio i effaith COVID-19 ar allgau digidol.
· Roedd DE hefyd yn croesawu’r cyflwyniad addysgiadol a oedd yn tanlinellu rôl allweddol ymchwil â ffocws dros y flwyddyn ddiwethaf. Nododd yr angen i ddefnyddio'r ymchwil i lywio rhaglenni gwaith sefydliadol ac ar lefel Bwrdd; 
· Llongyfarchodd KE y Gyfarwyddiaeth Wybodaeth ar y gwaith dros y flwyddyn ddiwethaf a chanmolodd allu cangen ymchwil Iechyd Cyhoeddus Cymru i weithredu'n effeithiol a newid cyfeiriad yn gyflym wrth ymateb i flaenoriaethau sy'n dod i'r amlwg, megis yr ymateb i COVID-19. Roedd y partneriaethau newydd a ffurfiwyd â sectorau a sefydliadau eraill hefyd yn brawf o'r dull effeithiol hwn. 

Ailadroddodd JW werthfawrogiad y Bwrdd i SB ac AD, gan nodi, wrth ystyried adroddiad WHESRi, y byddai'r Bwrdd yn gwneud y cysylltiad â'r agenda ymchwil. 

Ystyriodd y Bwrdd yr Adroddiad Gwybodaeth a chymerodd sicrwydd o'r gweithgareddau ymchwil ar draws Iechyd Cyhoeddus Cymru.


	PHW 235.3/2021 Adroddiad Integredig ar Berfformiad  

Cyflwynodd HG yr Adroddiad Integredig ar Berfformiad, gan nodi'r bwriad i symud i ffwrdd o’r crynodeb cychwynnol o gynnwys yr adroddiad, er mwyn sicrhau rhagor o amser ar gyfer her a thrafodaeth adeiladol. Cadarnhaodd HG y byddai ffurflen PDF o'r Dangosfwrdd Sicrwydd Perfformiad yn cael ei chylchredeg i gefnogi mynediad y cyhoedd yn ogystal â'r drafodaeth yn ystod y cyfarfod.
(Noder: Mae’r PDF ar gael drwy'r ddolen ganlynol:  https://phw.nhs.wales/about-us/board-and-executive-team/board-papers/board-meetings/2020-2021/25-march-2021/25-march-2021-board-papers/ )

Pobl

Tynnodd NL sylw at y lleihad mewn asesiadau risg yn y gweithle a chwblhau arfarniadau. Esboniodd y rhesymau dros y rhain a sicrhaodd y Bwrdd fod camau ar y gweill i sicrhau gwelliannau yn 2021/22.

Gwahoddodd JW sylwadau a chwestiynau:

· Gan fod yr asesiadau risg yn y gweithle wedi’u cynllunio i gefnogi staff, ac i hwyluso'r rhaglen brechu staff, gofynnodd MM am sicrwydd nad oedd y duedd ar i lawr yn arwydd o leihad yn y gefnogaeth; roedd hefyd yn pryderu y gallai'r data arfarnu awgrymu nad oedd pobl yn cymryd y broses o ddifrif, a bod goblygiadau’n gysylltiedig â hyn. Tawelodd NL feddyliau aelodau’r Bwrdd ynglŷn â’r ddau fater, gan gyfeirio at y mesurau sydd ar waith i gefnogi staff, gan gynnwys 'cadw mewn cysylltiad' yn rheolaidd; roedd adborth gan y staff yn dangos bod y staff yn credu bod y rhain yn ddefnyddiol.

Cadarnhawyd hyn gan TC ac atgoffodd y Bwrdd o'r camau gweithredu a'r amcanion a nodwyd yn gynnar yn 2020 i gefnogi a diogelu iechyd a llesiant y staff, wrth i'w rolau newid i gyflawni blaenoriaethau’n ymwneud â COVID-19. Roedd sesiynau cadw cysylltiad, cyfarfodydd a thrafodaethau rheolaidd yn parhau ar draws y sefydliad yn ogystal â'r broses o gynnal arfarniadau rheolaidd. 

· Rhoddodd ED ddiweddariad am werthusiadau staff meddygol. Atgoffodd aelodau'r Bwrdd fod y Cyngor Meddygol Cyffredinol (GMC), yn gynnar yn 2020 ac fel rhan o ofynion diwygiedig COVID-19, wedi atal dilysiadau meddygol yn ffurfiol; roedd gwaith cynllunio swyddi a sesiynau cadw mewn cysylltiad wedi parhau. Yn ddiweddar, cadarnhaodd y GMC y byddai’r broses o ail-arfarnu staff meddygol yn ailddechrau o 1 Ebrill 2021. Byddai ED yn cofnodi’r arfarniadau coll a gymeradwywyd ac yn ailddechrau’r broses werthuso ym mis Ebrill 2021.

Camau gweithredu: ED

Nododd JW fod y Pwyllgor Datblygu Sefydliadol a Phobl wedi ailddechrau; byddai hyn yn sicrhau bod y materion a godwyd yn yr adran hon yn cael eu goruchwylio'n briodol, ar ran y Bwrdd llawn. 

Cyllid

Cadarnhaodd HG, er bod eleni wedi bod yn flwyddyn anarferol ac arwyddocaol, o ystyried yr adnoddau a’r ffrydiau gwaith ychwanegol mewn ymateb i COVID-19, y byddai Iechyd Cyhoeddus Cymru yn cyflawni ei holl ddyletswyddau statudol ar gyfer 2020/21. Fel Cadeirydd y Pwyllgor Archwilio a Llywodraethu Corfforaethol, roedd DE yn croesawu hyn fel llwyddiant ysgubol, o ystyried y cymhlethdodau a'r ansicrwydd yn yr amgylchedd weithredu eleni; cadarnhaodd rôl y Pwyllgor Archwilio o ran craffu ar y sefyllfa ar ddiwedd y flwyddyn, ar ran y Bwrdd.

Estynnodd JW ei diolch i'r tîm cyllid am sicrhau y byddai Iechyd Cyhoeddus Cymru yn cofnodi sefyllfa gytbwys ar ddiwedd y flwyddyn. Roedd hyn yn rhoi hyblygrwydd gweithredu sylweddol i'r sefydliad na fyddai ar gael fel arall. 

Ansawdd a Risgiau Corfforaethol

Tynnodd RB-W sylw at y materion canlynol:

· Digwyddiad difrifol yn ymwneud â sgrinio serfigol ym mis Tachwedd 2020; daeth i’r amlwg yn dilyn rhaglen benodol ar broses Ddi-feth y Gwasanaeth Sgrinio Serfigol, lle y nodwyd problem bosibl yn ymwneud â’r ffaith y dylai rhai menywod fod wedi cael eu hatgyfeirio i gael colposgopi ym mis Ebrill 2017.
· Cadarnhaodd fod Llywodraeth Cymru wedi cael ei hysbysu am y digwyddiad hwn ym mis Chwefror 2021.
· Sicrhaodd y Bwrdd fod yr holl fenywod dan sylw wedi derbyn llythyrau a bod camau clinigol priodol wedi'u cymryd. Cadarnhaodd KE y byddai’r Pwyllgor Ansawdd, Diogelwch a Gwella yn ystyried y mater yn ei gyfarfod nesaf.

Camau gweithredu: RB-W/KE

· Nododd RB-W yr angen i gywiro sgôr uchel ar gyfer Risg Gorfforaethol 18 gan mai camgymeriad oedd hwn.

Dangosyddion Perfformiad Allweddol

Dywedodd HW, yn absenoldeb AJ, y byddai'n ymateb i unrhyw gwestiynau, ynghyd ag ED a RH. 

Nododd JR yr amrywiad ar draws byrddau iechyd mewn perthynas â sgrinio’r coluddion a gofynnodd beth y gellid ei wneud ynglŷn â hyn. Cytunodd HG i edrych ymhellach ar hyn ac adrodd yn ôl i JR y tu allan i'r cyfarfod.

Camau gweithredu: HG/JR

Nododd ED fod nifer sylweddol uwch wedi manteisio ar y brechiad rhag y ffliw yn 2020/21; roedd cyfyngiadau COVID-19 wedi arwain at lai o feirysau anadlol, gan gynnwys y ffliw. Er gwaethaf y gyfradd frechu uchel rhag ffliw, gallai tymor y ffliw sydd i ddod fod yn un arwyddocaol, o ganlyniad i lefelau imiwnedd is ymysg y boblogaeth. 

Nododd y Bwrdd yr holl faterion a godwyd a chymerodd sicrwydd o'r cyfoeth o ddata sydd bellach ar gael drwy'r Dangosfwrdd Sicrwydd Perfformiad; roedd yn amhrisiadwy ar gyfer fframio cwestiynau a thrafodaethau a chraffu ar berfformiad.


	PHW 235.4/2021 Diweddariad Cyffredinol ar y Coronafeirws Newydd (COVID-19)

	Rhoddodd ED y diweddariad canlynol:

· Roedd Iechyd Cyhoeddus Cymru yn parhau i gefnogi’r ymateb system gyfan i COVID-19 ar draws ystod o wasanaethau. Roedd lle i fod yn dawel obeithiol o ran y darlun cadarnhaol sy’n dod i'r amlwg gyda llai o adroddiadau am brofion cadarnhaol ledled Cymru, er bod amrywiadau lleol yn parhau. Roedd adroddiadau yn y cyfryngau yn ystod yr wythnos ddiwethaf wedi nodi achosion yn Ynys Môn a Merthyr Tudful ac roedd Iechyd Cyhoeddus Cymru yn parhau i weithio â phartneriaid yn yr ardaloedd hyn, i gefnogi'r prosesau profi ac ymchwilio. 
· Roedd Iechyd Cyhoeddus Cymru yn parhau i ddarparu cyngor a chefnogaeth i'r rhaglen frechu; roedd y gwaith o gyflwyno’r rhaglen yn mynd rhagddo'n dda. Cadarnhaodd RH gwmpas dadansoddiad genomig o 100% i gefnogi’r gwaith o fonitro amrywiolynnau. Roedd amrywiolynnau’n parhau ar lefel isel yng Nghymru ac roeddent yn cael eu cyfyngu. 

Nododd MM y sefyllfa gyffredinol galonogol ledled Cymru; cyfeiriodd at y rhaglen brechu staff, gan nodi bod cyfradd staff rheng flaen Iechyd Cyhoeddus Cymru sydd wedi manteisio ar y rhaglen yn 85% a holodd am y 15% sy'n weddill. Cododd MM hefyd y ffaith bod petruster ynghylch y brechlyn a gofynnodd am unrhyw ddata am hynny ledled Cymru. 

O ran y gyfradd brechu staff, amlinellodd RB-W y gwrtharwyddion a fyddai'n atal brechu; roedd staff a wrthododd y cynnig y tro cyntaf yn cael cynigion dilynol. Roedd materion yn ymwneud ag ansawdd data hefyd yn gysylltiedig â system Gwasanaeth Gwybodeg GIG Cymru (NWIS) a allai hefyd effeithio ar y cyfraddau manteisio a gofnodwyd. Cadarnhaodd RB-W fod y sefydliad ar y trywydd iawn i frechu'r aelodau staff hynny dros 50 oed erbyn canol mis Ebrill. 

O ran petruster ynghylch y brechiad, dywedodd ED nad oedd unrhyw ffigurau penodol ar hyn o bryd; roedd arolwg rheolaidd ar waith i ymchwilio i'r ffactorau sy'n effeithio ar gyfraddau manteisio; rhoddodd JW ragor o fanylion am waith Bwrdd Cyflwyno’r Brechlyn ar betruster ynghylch cael y brechiad a chytunwyd i fynd ar drywydd y sefyllfa ddiweddaraf. 

Camau gweithredu: JW

Rhoddodd DE ganmoliaeth i ED am ei chyfweliadau ar y cyfryngau drwy gyfrwng y Gymraeg. Roedd ei diweddariadau yn rhoi hyder ac yn helpu i gynnal ymddiriedaeth y cyhoedd yn Iechyd Cyhoeddus Cymru.

Nododd y Bwrdd gynnwys y diweddariad a chymerodd sicrwydd o'r trafodaethau.


	PHW 235.5/2021 Pwyllgorau'r Bwrdd: Adroddiad gan Gadeiryddion 
                                 y Pwyllgorau

	Wrth gyflwyno'r eitem hon ar yr Agenda, nododd JW rôl y Pwyllgorau o ran goruchwyliaeth fanwl a darparu sicrwydd ar ran y Bwrdd llawn. Roedd cadeiryddion y Pwyllgor yn darparu adroddiadau rheolaidd i'r Bwrdd llawn, gan nodi unrhyw faterion perthnasol. Yna gofynnodd i Gadeiryddion presennol y Pwyllgorau dynnu sylw at unrhyw faterion penodol:

Y Pwyllgor Ansawdd, Diogelwch a Gwella

Nododd KE, yn y cyfarfod diwethaf, fod y Pwyllgor Ansawdd, Diogelwch a Gwella wedi cynnal 'sesiwn graffu fanwl' ar y gwasanaethau microbioleg, gan gynnwys: ansawdd a llywodraethu clinigol; achrediad gan Wasanaeth Achredu’r DU (UKAS); arweinyddiaeth broffesiynol; agwedd drawsnewidiol tuag at y gweithlu, gan gynnwys archwilio rolau newydd arloesol i wneud Iechyd Cyhoeddus Cymru yn gyflogwr o ddewis; profi; amseroedd dychwelyd profion. Gyda'i gilydd, roedd y gwaith hwn yn dangos cyflymder a graddfa’r broses o drawsnewid y gwasanaeth, sy’n fwy rhyfeddol fyth, o ystyried y pandemig. Roedd yr hyn a ddysgwyd i gefnogi datblygiad pellach yn glir ac roedd y Pwyllgor o’r farn ei fod yn ymarfer cadarnhaol ac addysgiadol.

Y Pwyllgor Archwilio a Llywodraethu Corfforaethol

Tynnodd DE sylw at y sicrwydd a ddarparwyd gan dri adroddiad archwilio o bwys; roedd y Pwyllgor Archwilio a Llywodraethu Corfforaethol wedi ystyried y rhain yn ei gyfarfod ym mis Mawrth. Roedd y gwaith yn 2021/22 yn cynnwys adolygu sut y cafodd y Dangosfwrdd Sicrwydd Perfformiad ei gymhwyso i fusnes y Pwyllgor, ochr yn ochr ag ystyriaeth bellach o lywodraethu 'cyffyrddiad cywir'.

Nododd y Bwrdd y diweddariadau a chymerodd sicrwydd o fanylder a dyfnder y gwaith sydd ar y gweill ar lefel Pwyllgor.


	PHW 235.7/2021     Eitemau i'w Cymeradwyo 

	PHW 235.7.1/2021 Cynllun Gweithredol a Strategaeth y Gyllideb 2021/22

	Nododd JW bwysigrwydd y ddwy ddogfen, gan eu bod yn nodi i ba gyfeiriad y bydd y sefydliad yn mynd yn 2021/22. Dywedodd y byddai'r Bwrdd, oherwydd yr ansicrwydd presennol, yn ystyried bod yr eitemau ar ffurf ddrafft.

Nododd HG y dull integredig o ddatblygu'r Cynllun Gweithredol (y Cynllun) a Strategaeth y Gyllideb. Gan gyfeirio’n gyntaf at y Cynllun, nododd y bu’n destun proses ddatblygu gynhwysol, a oedd yn cynnwys staff Iechyd Cyhoeddus Cymru ac yn ymgysylltu â nhw. Cyfeiriodd at y ffaith bod y Cynllun wedi’i ystyried ar lefel Bwrdd ym mis Hydref 2020; diweddariad oedd y fersiwn hwn, i adlewyrchu ailgyflwyno cyfrifoldebau nad ydynt yn gysylltiedig â COVID-19. Roedd Llywodraeth Cymru wedi rhagnodi fformat y Cynllun ac roedd nifer o atodiadau manwl.

Croesawodd JW Sally Attwood, Angela Fisher a Nathan Jones, a’u llongyfarch hwy a’u cydweithwyr ar gynhyrchu cynllun o ansawdd uchel mewn amgylchedd cynllunio hynod heriol. Yna gwahoddodd gwestiynau a sylwadau:

· Croesawodd JR y Cynllun a'r ffaith ei fod yn cydnabod yr heriau sy'n wynebu cynllunio manwl ar hyn o bryd, o gofio’r angen i ystyried ac adlewyrchu effaith COVID-19 yn barhaus. Roedd yn cefnogi’r ffocws ar lesiant staff; roedd hefyd yn croesawu’r bwriad i gyflymu gwaith ar y Strategaeth Ddigidol, gan fod angen dybryd am hynny;
· Canmolodd DE y Cynllun; nododd yr heriau sylweddol o ran cyflawni'r holl ofynion a holodd ynglŷn â blaenoriaethu, pe bai angen gwneud hynny; holodd hefyd am fanylion pellach ynglŷn â threfniadau monitro;
· Canmolodd MM y Cynllun a'i uchelgais hefyd. Holodd ynglŷn â’r gwaith o reoli’r ôl-groniad presennol, yn enwedig mewn perthynas â gwasanaethau sgrinio.

Crynhodd JW y materion, ynghyd â phwyntiau ychwanegol a wnaed gan aelodau'r Bwrdd nad oeddent yn gallu bod yn bresennol yn y cyfarfod:

· Sut y byddai'r prif ffocws ar fynd i'r afael ag anghydraddoldebau iechyd, a chasgliadau WHESRi, yn sail i'r Cynllun cyfan;
· Yr angen i adlewyrchu llesiant staff ac ymgorffori amser gwella ac adfer;
· Y mecanweithiau sydd ar waith i gyflawni'r Cynllun;
· Y fethodoleg blaenoriaethu, pe bai amgylchiadau'n llesteirio’r Cynllun rhag cael ei gyflawni’n llawn;
· Rheoli'r ôl-groniad, fel y mae’n ymwneud â gwasanaethau Iechyd Cyhoeddus Cymru ei hun;
· Ymgorffori’r agenda cydraddoldeb, amrywiaeth a chynhwysiant;
· Y prif risgiau ddylai fod flaenaf ym meddyliau’r Bwrdd.

Wrth ymateb, estynnodd TC ei diolch i'r tîm am ddatblygu Cynllun mor eang a threiddgar, yn ystod cyfnod y pandemig. Cydnabu’r pwynt ynglŷn â’r uchelgais a nodir yn y Cynllun a nododd y bwriad i: adolygu’r camau gweithredu a’r cerrig milltir yn gyson, lliniaru unrhyw effeithiau pellach yn ymwneud â COVID-19; sicrhau'r gefnogaeth briodol i staff wrth iddynt ddychwelyd i'w rolau craidd ac ailddechrau swyddogaethau craidd; a rhoi trefniadau cadarn ar waith i recriwtio, sefydlu a chefnogi staff newydd. Nododd hefyd y byddai buddsoddi ychwanegol mewn blaenoriaethau iechyd y boblogaeth yn galluogi comisiynu rhywfaint o waith yn allanol, pe bai angen gwneud hynny.  

O ran ailddechrau gwasanaethau sgrinio, nododd RB-W y darpariaethau sydd ar waith i gefnogi'r agenda adfer; awgrymodd TC y dylid rhannu adroddiad i'r Tîm Busnes Gweithredol â'r Bwrdd, sy’n nodi'r cynigion yn fwy manwl. Byddai hyn yn darparu sicrwydd ychwanegol mewn perthynas â'r cynlluniau amrywiaeth a chynhwysiant sydd ar waith.

Camau gweithredu: HB

Rhoddodd HG y wybodaeth ddiweddaraf i’r Bwrdd am y gwaith sydd ar y gweill i gwblhau'r Strategaeth Ddigidol erbyn mis Medi 2021; byddai’r gwaith yn cynnwys y Bwrdd a rhanddeiliaid ehangach.

Nododd JW y byddai'r Dangosfwrdd Sicrwydd Perfformiad yn darparu set ddata gref i'r Bwrdd a'i Bwyllgorau i'w defnyddio wrth olrhain darpariaeth yn ystod y flwyddyn yn erbyn y cerrig milltir a nodir yn y Cynllun. 

Gan nad oedd unrhyw gwestiynau pellach ynglŷn â’r Cynllun, cyflwynodd HG Strategaeth y Gyllideb, y ddogfen sy’n cyd-fynd â’r Cynllun. Roedd y fformat drafft yn adlewyrchu'r ffaith nad oedd cadarnhad terfynol eto o’r dyraniad ariannol gan Lywodraeth Cymru. Roedd tair prif thema i Strategaeth y Gyllideb:

· Dyraniad: roedd y cynnydd yn y dyraniad yn sylweddol, gan adlewyrchu’r ffaith bod y sefydliad wedi newid ffurf mewn ymateb i COVID-19. Nid oedd effaith Dyfarniad Cyflog y GIG 2021/22 yn hysbys eto; 
· Arbedion: roedd y dull arferol yn ymwneud â cheisio arbedion effeithlonrwydd ar draws y sefydliad; yn hytrach, yn 2021/22 byddai’r dull corfforaethol yn adlewyrchu natur newidiol gwaith a phatrymau gwaith canlyniadol. 
· Buddsoddiad: cynlluniwyd Strategaeth y Gyllideb a'r Cynllun i weithredu ar draws y sefydliad mewn modd a oedd yn caniatáu buddsoddi, gydag ymrwymiad newydd i gynyddu buddsoddiad mewn: iechyd y boblogaeth; gwybodaeth; a swyddogaethau galluogi a chefnogi. 

Canmolodd JW HG am Strategaeth Cyllideb gynhwysfawr, a thalodd deyrnged i'r holl staff a fu’n rhan o'r gwaith o’i datblygu gan wahodd sylwadau a chwestiynau:

Roedd MM yn croesawu adroddiad y Strategaeth a'r dull clir, argyhoeddiadol a chalonogol a fabwysiadwyd. Holodd ynglŷn â chyllid llawn ar gyfer Dyfarniad Cyflog y GIG 2021/22. Cadarnhaodd HG nad oedd y Corff Adolygu Cyflogau wedi gwneud argymhelliad eto, ond bod Llywodraeth Cymru wedi cynnwys codiad o 1%; roedd y GIG yn gweithio ar y rhagdybiaeth o gyllid llawn ar gyfer unrhyw godiadau dilynol.

Cytunodd y Bwrdd i gymeradwyo Cynllun Gweithredol drafft 2021/22 a Strategaeth y Gyllideb ddrafft 2021/22, gan nodi'r bwriad i gyflwyno adroddiad pellach ar y ddau yng nghyfarfod y Bwrdd ym mis Mai 2021.

Camau gweithredu: HG


	PHW 235.7.2/2021 Polisi Datgan Buddiannau

	Cyflwynodd HB yr eitem, gan esbonio’r cefndir i’r newidiadau arfaethedig. 

Nododd SW y bwriad i dynnu sylw staff sydd newydd eu penodi at y Polisi; awgrymodd hefyd y dylid tynnu sylw staff presennol at ei ddarpariaethau. Cytunodd HB i adlewyrchu hyn yn y Weithdrefn.   

Cytunodd y Bwrdd i gymeradwyo’r Polisi a'r Weithdrefn ddiwygiedig gyda'r diwygiad y cytunwyd arno.

Camau gweithredu: HB


	PHW 235.7.3/2021 Amrywiadau i Reolau Sefydlog

	Atgoffodd HB y Bwrdd o'r newid i’r Rheolau Sefydlog ym mis Mawrth 2020, ar ddechrau'r pandemig, a chytunwyd ar Reolau Sefydlog dros dro i sicrhau ymatebion amserol a phriodol i COVID-19 a oedd yn datblygu'n gyson. Erbyn hyn roedd angen ystyried, adnewyddu neu newid y Rheolau Sefydlog dros dro hyn ymhellach.

Ystyriodd y Bwrdd y diwygiadau arfaethedig; nodwyd adolygiad pellach yn ystod 2021/22, a chymeradwywyd y newidiadau arfaethedig, yn weithredol o 1 Ebrill 2021.  
  

	PHW 235.7.4/2021 Cofnodion a Chofnod o Gamau Gweithredu o Gyfarfod y Bwrdd a gynhaliwyd ar 25.02.2021

	Cadarnhaodd JW, gan fod aelodau'r Bwrdd wedi cael cyfle i ystyried y Cofnodion ar ffurf ddrafft cyn y cyfarfod, ac i wneud unrhyw newidiadau, nad oedd am ailadrodd y broses yng nghyfarfod y Bwrdd ei hun. 

Cymeradwyodd y Bwrdd gofnodion y cyfarfod a gynhaliwyd ar 25 Chwefror 2021 fel cofnod cywir. Ystyriodd y Bwrdd y cofnod o gamau gweithredu a chymeradwywyd y camau gweithredu yr argymhellwyd eu cau. 


	PHW 236/2021 Eitemau i'w nodi
Ni nodwyd unrhyw eitemau i'w nodi.

Wrth gloi'r cyfarfod, talodd JW deyrnged i ddau aelod o'r Bwrdd, a oedd yn gadael eu rolau cyn bo hir.

Roedd Alison Ward yn rhoi’r gorau i’w swydd ar y Bwrdd ar ôl gwasanaethu fel Cyfarwyddwr Anweithredol am ddau dymor gwahanol. Disgrifiodd JW AW fel arweinydd penigamp yn y sector cyhoeddus, roedd ei chyngor doeth wedi cyfoethogi trafodaethau'r Bwrdd a bu’n llysgennad effeithiol ar ran y sefydliad. Roedd ei rhwydweithiau a'i chysylltiadau helaeth ym maes Llywodraeth Leol wedi hwyluso cydweithio effeithiol mewn partneriaeth, yn enwedig yn ystod y pandemig. Ymunodd holl aelodau’r Bwrdd â JW i ddymuno’n dda i AW ar gyfer y dyfodol ac i ddiolch iddi am ei chyfraniad sylweddol at waith y Bwrdd a’i Bwyllgorau. 

Bydd Sian Bolton yn ymddeol gyn bo hir ac ystyriodd JW ei chyfraniad gwerthfawr at wiath Iechyd Cyhoeddus Cymru dros y 9 mlynedd diwethaf. Roedd SB yn uchel ei pharch, am ei harbenigedd yn ei phwnc ac am ei sgiliau trosglwyddadwy a ddefnyddiodd ar draws y sefydliad. Camodd SB i’r adwy ble bynnag roedd ei hangen, gan gyflawni ag ymrwymiad a brwdfrydedd oedd yn ysgogi pawb a oedd yn ymwneud â hi. Ymunodd holl aelodau'r Bwrdd â JW i ddymuno ymddeoliad hir a hapus i SB.


	PHW 237/2021  Dyddiad Cyfarfod Ffurfiol Nesaf y Bwrdd

	Cynhelir y cyfarfod nesaf ar 27 Mai 2021.


	PHW 238/2021  Diwedd y Cyfarfod Cyhoeddus

	Daeth y cyfarfod i ben am 12.20pm

